
Nuusbrief no. 1   Feb 2006
Groot wonderwerk
Die Here is besig om groot dinge te doen vir die Dowes in ons land. Die meeste mense is nie bewus dat daar 400 000 Dowes in SA is nie, en nog minder besef hoe groot hulle geestelike nood is, want minder as ½ % van hierdie Dowes (2 000) word deur 'n kerk gehelp of bedien. Die ander 99½ % het nie 'n kerk waar hulle van die Here kan hoor (sien) nie. Dowes praat Gebaretaal, 'n baie mooi en moeilike taal wat visueel is, maar ongelukkig kan die meeste van hulle nie die Bybel lees met begrip nie. Wat sal word van al hierdie Dowes? Dit is die vraag wat ons lankal gevra het, en nou het die Here vir ons 'n antwoord gegee.
Die Here se laaste woorde op aarde in Matteus 28:19 was ook vir Dowes bedoel, maar die kerk was doof daarvoor, ons het Hom nie gehoor nie, ons het dit nie gedoen nie. Nou het ons opnuut besef dat die Here ons gehoorsaam maak om dit te doen, en ons wil ons opdrag só verstaan:

19 Gaan dan na al die nasies toe en maak die DOWES my dissipels: doop hulle in die Naam van die Vader en die Seun en die Heilige Gees, en 20 leer hulle om alles te onderhou wat Ek julle beveel het En onthou: Ek is by julle al die dae tot die voleinding van die wêreld."
In die verlede was daar horende predikante en pastore wat vir Dowes kerk gehou het, maar die Evangelie het nie versprei nie. Nou het die Here vir ons gewys dat ons Dowes moet oplei om self in hulle eie Gebaretaal te gaan preek. En dit is wat nou gaan gebeur. Ons begin op 10 April met 'n teologiese kollege in Gebaretaal vir Dowes op Worcester, en die groot wonderwerk is dat ons beheerkomitee bestaan uit afgevaardigdes van 11 van ons land se groot kerke. Is dit nie 'n wonderwerk nie, dat ons kerke die groot nood raaksien en nie stry oor dogma of grense nie. Ons het die Veritas kursus (in samewerking met die Perth Bible College) aanvaar vir ons leerplan wat oor drie jaar aangebied word, en in die vierde jaar leer elke kerk sy eie studente wat hulle nog wil aanvul. 

Daar is 7 Dowe studente wat hierdie jaar begin, en ons vra dat al die gelowiges wat hierdie nood saam met ons besef, sal saam bid vir hierdie kursus en vir die studente. Daar is baie groot behoeftes waarvoor u kan bid. Ons moet o.a. betaal vir party studente se klasgelde en losies. Ons sal later meer hieroor skyf. Baie dankie byvoorbaat vir u gebede en ondersteuning.

